
U C A P A N PERDANA MENTERI DI P E M B U K A A N 
P A M I R A N PERUSAHAAN B U K U ANTARA-
BANGSA DI STADIUM NEGARA, K U A L A 

L U M P U R PADA 9HB NOVEMBER, 1972 

Tuan Pengerusi, Dif-dif terhormat, Tuan-tuan dan Puan-puan. 

Terlebih dahulu saya suka mengucapkan terima kasih kepada 
Persatuan Penerbit Buku Malaysia atas jemputan mereka merasmi-
kan Pamiran Perusahaan Buku ini. 

Seperti yang kita maklum, Persidangan Agung UNESCO tahun 
lepas telah mengisytiharkan tahun 1972 sebagai Tahun Buku 
Antarabangsa atau International Book Year. Perisytiharaan ini me-
rupakan satu peristiwa bersejarah dan tidak syak lagi akan mening-
galkan kesan yang besar terhadap perkembangan perusahaan buku 
dan melaluinya kemajuan di bidang pendidikan dan pelajaran. 
Thema "Buku untuk Semua" (books for all) menekankan tentang 
pentingnya buku dalam kehidupan kita sehari-hari dan dengan itu 
pentingnya menyebarkan buku seluas-luasnya di kalangan orang 
ramai. 

Kemajuan kita sebagai manusia moden adalah bergantung kepada 
ilmu pengetahuan dalam segala bidang. Maka itu kegemaran mem-
baca merupakan satu usaha yang paling utama bagi kita baik 
orang dewasa mahupun anak-anak kecil. Dalam artikata bahawa 
buku mengandungi perihal manusia, oleh manusia dan untuk 
manusia maka buku adalah sumber ilmu pengetahuan, pengalaman 
hidup dan cita-cita manusia yang tinggi. Penulis-penulis yang 
terkemuka dalam apa jua lapangan, samada ia seorang pujangga 
atau sastrawan, ahli ekonomi atau sejarah akan cuba menyum-
bangkan karya mereka yang terbaik untuk diwarisi oleh masya-
rakatnya. 

Tuan-tuan dan Puan-puan, 
Kita di Malaysia ini sungguh beruntung kerana perbendaharaan 

ilmu pengetahuan yang telah dibukukan itu dapat dinikmati oleh 
orang ramai samada dalam bahasa asalnya ataupun dalam ter-
jemahan. Dalam hubungan ini sukalah saya menyatakan peng-
hargaan kepada semua pihak yang berkenaan seperti Dewan Bahasa 

dan Pustaka, Oxford University Press, Pustaka Antara dan lain-
lain yang telah banyak menyumbangkan usaha menterjemahkan 
buku-buku ke dalam Bahasa Malaysia dan juga menerbitkan nas-
kah-naskah lama atau reprint untuk dinikmati oleh jenerasi hari ini. 

Di pihak Kerajaan, suka saya nyatakan di sini bahawa langkah-
langkah telah pun dijalankan bagi memajukan Perpustakaan Awam 
atau public Libraries dan School Libraries di seluruh negara. 
Begitu juga adalah diharapkan perpustakaan Negara yang sedang 
dirancangkan sekarang ini akan menjadi lambang abadi penghar-
gaan kita kepada buku dalam pembangunan bangsa dan pemben-
tukan identiti nasional. 

Tuan-tuan dan puan-puan, 

Sepanjang zaman, buku adalah menjadi perbendaharaan yang 
paling besar bagi warisan kebudayaan segala bangsa. Bagaimana-
pun, sepanjang masa itu kekayaan kebudayaan ini menjadi milik 
dan keistimewaan bagi segelintir golongan elite sahaja. Kini semua 
ini dapat dicapai oleh setiap anggota masyarakat kita. Inilah 
cabaran yang paling ulung yang harus dihadapi oleh penganjur 
Pamiran ini dan juga Kerajaan serta rakyat Malaysia, dan cabaran 
yang sama juga hruslah dihadapi oleh seluruh negara membangun 
di dunia puluhan tahun akan datang. 

Pamiran ini adalah gerak pertama dalam langkah besar usalia 
mencapai matlamat ini, dan kerana itu saya ingin mengucapkan 
selamat berjaya. 

Besok penerbit-penerbit Asia Tenggara akan mengadakan per-
sidangannya. Saya percaya Persidangan ini dapat memberi sumba-
ngan sedikit sekalipun terhadap matlamat persefahaman dan 
kerjasama serantau dan saya merasa sukacita bahawa UNESCO 
memberikan segala sokongannya kepada Persidangan ini. Saya 
berharap dengan segala usaha yang tidak mengenal penat lelah dari 
segala yang terlibat, maka matlamat Pesidangan ini akan tercapai 
untuk kepentingan perkembangan perusahaan buku di seluruh 
rantau ini, dan melaluinya, pembangiman fikiran setiap anggota 
masyarakat kita terhadap penghormatan dan pemenuhan nilai-
nilai manusia yang sebenarnya. 

Dengan harapan itu, saya dengan sukacitanya merasmikan 
pembukaan Pamiran Perusahaan Buku Antarabangsa ini. 

